
II - ARABAKO LURRALDE 
HISTORIKOAREN TOKI ADMINISTRAZIOA

VITORIA-GASTEIZKO UDALA
EKONOMIA SUSTAPENAREN, ENPLEGUAREN, MERKATARITZAREN ETA TURISMOAREN SAILA

Vitoria-Gasteizko udalerrian nekazaritzako produktu ekologikoa produzitu eta banatzeko sektorean 
enplegua sortzeko laguntzen deialdi publikoa eta oinarriak, 2025. urtea

2023ko apirilaren 21ean egindako ohiko bilkuran, Vitoria-Gasteizko Udalbatzak Vitoria-Gas-
teizko Udalaren dirulaguntzen ordenantza orokorrari hasierako onespena ematea erabaki zuen. 
Behin betiko ordenantza 2023ko uztailaren 28ko ALHAOn argitaratu zen (88. zenbakia), eta 
2023ko urriaren 1ean jarri zen indarrean. Ordenantzaren xedea da Vitoria-Gasteizko Udalaren 
dirulaguntzak emateko prozeduraren oinarri arautzaile orokorrak ezartzea.

2025eko ekainaren 27an egindako bilkuran, Tokiko Gobernu Batzarrak Vitoria-Gasteizko 
udalerrian nekazaritzako produktu ekologikoa produzitu eta banatzeko sektorean enplegua 
sortzeko laguntzen 2025erako deialdi publikoa eta oinarriak onetsi zituen.

Berariazko deialdi honetara aurkeztu nahi duten entitateek oinarri orokor horietara jo be-
harko dute jakiteko non eta nola aurkeztu eskabideak, zein betekizun eta betebehar izango 
dituzten eskatzaileek, nola justifikatu behar dituzten dirulaguntzak, zein formulario baliatu 
behar dituzten eta abar.

Udalaren webgunean (www.vitoria-gasteiz.org) eta herritarrei laguntzeko bulegoetan kontsulta 
daitezke biak.

Erabaki honen kontra, administrazio-bidea agortzen baitu, zuzenean aurkez daiteke adminis-
trazioarekiko auzi-errekurtsoa Vitoria-Gasteizko administrazioarekiko auzietarako epaitegietan, 
bi hilabeteko epean, iragarki hau argitaratzen den egunaren biharamunetik. Nolanahi ere, aldez 
aurretik, aukerako berraztertzeko errekurtsoa aurkez daiteke, Tokiko Gobernu Batzarraren aurrean, 
hilabeteko epean, iragarki hau argitaratzen den egunaren biharamunetik —kasu horretan, ezingo 
da administrazioarekiko auzi-errekurtsorik aurkeztu berraztertzeko errekurtso hori espresuki 
edo presuntzioz ebatzi arte—. Guztia ere, Administrazio Publikoen Administrazio Prozedura 
Erkidearen urriaren 1eko 39/2015 Legearen 123. eta 124. artikuluetan eta Administrazioarekiko 
Auzien Jurisdikzioa arautzen duen uztailaren 13ko 29/1998 Legearen 8. eta 46.1 artikuluetan 
xedatutakoaren ildotik, hargatik eragotzi gabe interesdunek egoki deritzoten beste edozein 
errekurtso baliatzeko aukera.

Deialdiaren oinarri arautzaileen publikotasunari buruz araudietan xedatutakoa betetze al-
dera, argitara ematen dira:

Arau-esparrua 

Deialdi hau, zeinaren xedea baita Vitoria-Gasteizko udalerrian 2025ean nekazaritzako pro-
duktu ekologikoa produzitu eta banatzeko sektorean enplegua sor dadin sustatzea, beraren 
oinarriek eta dirulaguntzen ordenantza orokorrak (2023ko uztailaren 28ko ALHAO, 88. zen-
bakia; 2023ko urriaren 1ean sartu zen indarrean) arautuko dute. Ordenantza horretan aurrei-
kusi gabekoetan, 38/2003 Legea (azaroaren 17koa, dirulaguntzei buruzko orokorra) eta haren 
Erregelamendua (uztailaren 21eko 887/2006 Errege Dekretuak onetsia) aplikatuko da, bai eta 
aplikatzekoak diren gainerako arauak ere.

http://www.vitoria-gasteiz.org

1. oinarria. Dirulaguntzen plan estrategikoa eta dirulaguntza-ildoa

Laguntza hauek indarrean dagoen dirulaguntzen plan estrategikoan (2025-2027) aurreikusten 
dira, zeina 2025eko urtarrilaren 17an onetsi baitzuen Vitoria-Gasteizko Udaleko Tokiko Gobernu 
Batzarrak, eta 2025eko otsailaren 21ean aldatu.

Plan horren arabera, laguntza hauek “Enpresak sustatzeko laguntzak” (08_04_v02 fitxa) 
dirulaguntza-ildoaren barruan daude, eta honako hau dute xede: Vitoria-Gasteizko udalerrian 
enpresen sorrera eta garapena bultzatzea, eta ekonomiaren sustapena eta lehiakortasunaren 
hobekuntza babestu eta bultzatzea.

2. oinarria. Deialdiaren xedea

Deialdi honen xedea da Vitoria-Gasteizen nekazaritzako produktu ekologikoa produzitu eta 
banatzeko sektorean enplegua sortzeko laguntzak konkurrentzia sinplearen bidez emateko 
baldintzak ezartzea.

Laguntza-ildo honekin honako helburu espezifiko hauek lortu nahi dira: nekazaritzan langa-
been kontratazioa sustatzea eta lehen sektoreko enpresen garapena bultzatzea.

Laguntza ekonomiko hauek itzuli beharrik gabeko dirulaguntzak dira, eta konkurrentzia 
sinplearen prozeduraren bidez emango dira, Vitoria-Gasteizko Udalaren dirulaguntzen orde-
nantza orokorraren 19.1 artikuluarekin eta III. kapituluarekin bat etorriz (2023ko uztailaren 28ko 
ALHAO, 88. zenbakia).

3. oinarria. Onuradunak

Laguntza hauen onuradun izan ahalko dira nekazaritza-ustiategien titularrak diren enpresa 
pribatuak, edozein dela ere haien forma juridikoa, baldin eta betekizun hauek betetzen badituzte:

A. Helbide soziala eta fiskala Vitoria-Gasteizko udalerrian edukitzea eta/edo dirulaguntza jaso 
lezaketen jarduerak zuzenean Vitoria-Gasteizko udalerrian kokatuta dagoen zentro batean garatzea.

B. Eskabideak aurkezteko epea bukatu aurretik balio osoz eratuta egotea.

C. Nekazaritzako jardueraren arabera Gizarte Segurantzan dagokion erregimenean alta emanda 
egotea.

D. Arabako Lurralde Historikoko Nekazaritzako Ustiategien Erregistroan inskribatuta egotea 
laguntza hau eskatu aurretik, edo Arabako Foru Aldundiaren Abeltzaintza Ustiategien Erregistro 
Orokorrean (REGA), hala badagokio.

E. Eskabidea tramitatzeko prozesu osoan (aurkeztean, ebaztean, obligazioa onartzean eta 
ordaintzean) EJZn izena emanda egotea.

F. Enpresa txikia izateko bete beharreko betekizunak betetzea (50 soldatapeko baino gutxiago, 
eta 10 milioi eurotik beherako negozio-bolumena edo balantze orokorra, urtean).

G. Aurreko betekizunak betetzen ez dituzten enpresekin loturarik ez izatea, edo haiek partai- 
detza nagusia ez izatea enpresan.

H. Betebehar fiskalak, Gizarte Segurantzarekikoak eta Vitoria-Gasteizko Udalarekiko tribu-
tuzkoak beteta edukitzea.

I. Hala badagokio, ekoizpen ekologikoaren erregistroetan inskribatuta dagoela egiaztatzen 
duen ziurtagiria.

J. Nolanahi ere, baztertuta geratzen dira sozietate publikoak eta zuzenbide publikoko entita-
teak, baita irabazi-asmorik gabeko entitateak eta elkarte- edo lanbide-jarduerak dituztenak ere 
(elkarteak, lanbide elkargoak eta abar).

4. oinarria. Dirulaguntza jaso dezaketen ekintzak eta gastuak

Diruz lagundu daitezkeen ekintzak eta gastuak bi ildotan banatzen dira:

4.1. Pertsonak kontratatzea nekazaritza-lanak egiteko.

Aurreko puntuan ezarritako baldintzak betetzen dituen nekazaritza-enpresa eta ekoizpen-eredu 
ororentzat, baina lehentasuna emango zaie agroekologiako ekimenei.

Diruz lagunduko da NUEn (Nekazaritzako Ustiategien Erregistroa) inskribatutako enpresek 
Vitoria-Gasteizko udalerriko lantokietan nekazaritza-jarduerak egiteko pertsonak kontratatzea, la-
naldi osorako edo partzialerako (gutxienez lanaldiaren ehuneko 50) eta kontratuaren gutxieneko 
iraupena 3 hilabetekoa izanik.

Kontratu bakoitzeko diruz lagundu daitekeen gehieneko denbora sei hilabetekoa izango da.

Diruz lagundu ahal izango dira 2024ko irailaren 1etik 2025eko abenduaren 15era bitartean 
sinatzen diren kontratuak, biak barne (soldatak eta Gizarte Segurantzaren enpresa-kuota).

Gehienez ere hiru laguntza emango zaizkio enpresa/entitate bakoitzari.

4.2. Inbertsioak.

Ekoizpen ekologikoaren ereduaren arabera lan egiten duten enpresentzat edo ekoizpen 
eredu konbentzionalean jarduten dutelarik ekologikora birmoldatzeko prozesua hasi duten 
enpresentzat.

2024ko irailaren 1etik 2025eko urriaren 15era bitarteko aldiari (bi egun horiek barne) dagoz-
kion fakturak joko dira diruz lagun daitezkeen gastu eta inbertsiotzat, zalantzarik gabe egokitzen 
bazaizkio diruz laguntzen den jardueraren izaerari, kontzeptu hauetako batean:

— Nekazaritzako makinak, lanabesak eta tresnak erostea, osagarriak barne.

— Ekoizpen ekologikorako beharrezkoak diren instalazioak prestatzea eta finkak egokitzea 
(berotegiak, biltegiak, artzain elektrikoa, putzuak, hesiak, etab.).

— Ureztatze-sistema eraginkorrak ezartzea eta automatizatzea.

— Nekazaritza-teknologia berritzaileak txertatzea (sentsoreak, droneak, doitasunezko neka-
zaritza, etab.).

— Nekazaritza-ustiategien jarduerarekin lotutako tresna digitalak eta programa espezifikoak 
erostea, enpresa kudeatzeko, ekoizpena kontrolatzeko, merkaturatzeko, etab.

— Nekazaritzako eta abeltzaintzako lurrak edo eraikinak erostea edo alokatzea nekazaritzako 
ustiategirako.

— Laborantza agroekologikoko teknika berriekin lotutako ikerketa-proiektuak.

— Prestakuntza- eta gaikuntza-gastuak (praktika agroekologikoei, birsortze-teknikei eta ziur-
tapen ekologikoari buruzko ikastaroen matrikulak eta/edo enpresa-kudeaketako, marketineko 
eta nekazaritza-produktu ekologikoak merkaturatzeko prestakuntza).

— Ekoizpen agroekologikoarekin lotutako araudiak betetzeko aholkularitza, nahiz kudeake-
tarako, nahiz produkziorako.

— Nekazaritza ekologikoko enpresa bat eratzeak eragindako gastuak (negozio-plana egiteko 
aholkularitza, eraketa-gastuak eta notariotza-gastuak...) eta nekazaritza ekologikoko kooperatibak 
sortzeko eta nekazaritza ekologikoko negozioen eta kontsumitzaileen arteko lankidetza-sareak  
sortzeko aholkularitza.

— Kotizazio-kuotak Gizarte Segurantzako nekazaritzako autonomoentzako sistema berezian 
(SETA): 100,00 euro autonomo eta hilabete bakoitzeko, gehienez ere 1.200,00 euro.

— Proiektua abian jartzeko animaliak erostea.

— Era honetako gastuak: tokiko merkatuetan, azoketan eta sustapen-ekitaldietan parte 
hartzeko gastuak (udal-tasak izan ezik), zuzenean merkaturatzeko kanalak sortzekoak —offline 
zein online (salmenta-plataformak)—, produktu agroekologikoen marketineko eta brandingeko 
estrategiak diseinatzekoak.

— Egiaztatutako entitateek egiten dituzten ziurtapen-gastuak.

— Nekazaritzako ustiategien ondorengotza-kudeaketak.

— Nekazaritzako aseguruak izenpetzea.

Bi ildoetarako baldintzak:

Enpresa eta urte bakoitzeko dosier bakarra izapidetuko da.

Aurkezten den proiektuak diruz laguntzeko moduko 1.500,00 euroko inbertsioa izan beharko 
du gutxienez.

Dirulaguntzaren ehunekoa egindako gastuaren ehuneko 80 izango da, eta ildo bakoitzeko 
gehieneko zenbatekoa 9.000,00 eurokoa izango da (gehienez 18.000,00 euro enpresako).

2026ko uztailaren 15a baino lehen behar bezala justifikatuta dauden ordainketek bakarrik 
jaso ahalko dute dirulaguntza.

5. oinarria. Ez dira diruz lagunduko

Oro har, honako hauek ez dira diruz laguntzeko moduko gastutzat joko:

— Aktibo finkoan egindako inbertsio hauek: aktibo ukiezinak (jabetza industriala eta software 
informatikoa izan ezik), transferentzia-eskubideak, frankizia-eskubideak, garraio-elementuak, tele- 
fono-terminalak eta antzekoak.

— Jarduera berriari lotutako bigarren eskuko ekipoak eta makinak erostea, baldin eta le-
henago haiek erosteko beste laguntza batzuk jaso izan badira, edo haien prezioak merkatuko 
balioa gainditzen edo berdintzen badute.

— Bulegoko materialen, mantentze-lanen, bidaien, janarien, horniduren, alokairuen eta antze- 
koen gastuak.

— Ibilgetu materiala leasingen bidez eskuratuz gero, bakarrik kuotak lagunduko dira diruz; 
ez interesak, ez gastuak, ez dira lagunduko.

— Diruz lagundu daitezkeen gastuen atalean sartuta ez dauden gastu guztiak.

6. oinarria. Dirulaguntzak jakinarazteko edo argitaratzeko bidea

Vitoria-Gasteizko Udalaren dirulaguntzen ordenantza orokorrak (2023ko uztailaren 28ko 
ALHAO, 88. zenbakia) 24.6 artikuluan xedatutakoaren arabera, dirulaguntzak emateko edo 
ukatzeko ebazpenak ALHAOn eta Vitoria-Gasteizko Udalaren webguneko (www.vitoria-gasteiz.
org) iragarki-taula digitalean argitaratuko dira. Emandako edo ukatutako dirulaguntzen zerrenda 
argitaratuko da, pertsona edo enpresa eskatzaileak adierazita, eta, hala bada, emandako dirula-
guntzaren zenbatekoa edo ukatzeko arrazoia ere bai, eta, betiere, Datu pertsonalak babesteari 
eta eskubide digitalak bermatzeari buruzko abenduaren 5eko 3/2018 Lege Organikoak emandako 
irizpideak kontuan hartuz.

Gardentasunari, informazio publikoa eskuratzeko bideari eta gobernu onari buruzko aben-
duaren 9ko 19/2013 Legearen 8. artikuluan xedatutakoaren ildotik, ematen diren dirulaguntza eta 
laguntzak Vitoria-Gasteizko Udalaren Gardentasun Atarian argitaratu beharko dira, xehetasun 
hauekin: zenbatekoa, xedea edo helburua eta onuradunak; horretaz gain, Dirulaguntzei buruzko 
azaroaren 17ko 38/2003 Lege Orokorraren 20. artikuluan xedatutakoa hartuko da kontuan.

http://www.vitoria-gasteiz.org
http://www.vitoria-gasteiz.org

7. oinarria. Baliabide ekonomikoak

Deialdi honetako dirulaguntzak udal aurrekontuetako “Nekazaritza Ekologikoko Sektore 
Emergenteentzako Enplegu Plana” 0821,4314/47141 partidaren kontura finantzatuko dira deialdi 
honetan aurreikusten diren dirulaguntzak. Partida horren zuzkidura 140.000,00 euro da.

Dirulaguntzei buruzko Legearen Erregelamenduaren 58. artikuluan ezarritakoaren ildotik, 
aurrekontu-zuzkidura hori handitzeko modua izango da, organo eskudunaren erabaki baten 
bitartez, baldin eta udal sail horrek kudeatutako laguntza-deialdietakoren batean soberako 
krediturik badago. Edonola ere, zenbateko gehigarria erabiltzekotan, aski kreditu izan beharko 
da erabilgarri eta, behar izanez gero, dagokion aurrekontu aldakuntza egin beharko da horre-
tarako, dirulaguntza emateko ebazpenaren aurreko edozein unetan (deialdia argitara eman zen 
bitarteko berberetan).

8. oinarria. Bestelako laguntza eta dirulaguntzekiko bateragarritasuna edo bateraezintasuna

Oinarri hauetan aurreikusitako laguntzak bateragarri izango dira helburu berarekin Esta-
tuko edo Europar Batasuneko edozein administrazio edo entitate publiko nahiz pribatuk edo 
nazioarteko edozein erakundek emandako bestelako dirulaguntza, laguntza, diru-sarrera eta 
baliabideekin, salbu eta Vitoria-Gasteizko Udalak berak kontzeptu berengatik emandako bes-
telako laguntzekin; kasu horretan bateraezinak izango baitira.

Nolanahi ere, eskuratzen diren dirulaguntzen/laguntzen baturak ezingo du gainditu dena 
delako kontzeptuaren kostua, ez berak bakarrik, ez jasotzen den bestelako edozein dirulaguntza, 
laguntza edo baliabiderekin batera.

Muga horretara iritsiz gero, deialdi honetan emandako laguntza txikitu egingo da, soberako 
zenbatekoan.

9. oinarria. Eskabideak aurkezteko epea eta bideak

9.1. Eskabideak aurkezteko epea oinarriak ALHAOn argitaratzen diren egunaren bihara-
munean hasiko da, aldez aurretik Dirulaguntzen Datu Base Nazionalean laburpen-iragarkia 
argitaratuta, eta 2025eko abenduaren 15ean amaituko.

9.2. Bide hauek baliatu ahalko dira eskabidea eta nahitaezko dokumentazioa aurkezteko:

— Vitoria-Gasteizko Udalaren egoitza elektronikoan (https://egoitzaelektronikoa.vitoria-gas-
teiz.org). Eskabidea eta gainerako dokumentazioa online erregistratu ahalko dira, erregistro 
elektronikoaren bidez. Horretarako, identifikazio-txartel digital bat erabili beharko da.

— Aurrez aurre:

– Udalaren bulego teknikoetan (Dublang Margolariaren kalea); ordutegia: 8:30-14:00 (hitzordua 
eskatu behar da, 010 telefonoan edo www.vitoria-gasteiz.org webgunean).

– Gizarte-etxeen sareko herritarrei laguntzeko buelgoetan (HLB), betiere hitzordua eskatuta 
010 telefonoan edo www.vitoria-gasteiz.org webgunean).

Aurrez aurre arreta emateko gunean, dokumentazioa orri solteetan aurkeztu beharko da, 
grapa, klip edo multzokatzeko beste sistemarik erabili gabe.

Administrazio Publikoen Administrazio Prozedura Erkidearen urriaren 1eko 39/2015 Legearen 
16.4. b artikuluan xedatutakoaren arabera, eskabideak posta-bulegoetan ere aurkeztu ahalko 
dira, erregelamenduz ezartzen den moduan.

Deialdi honetako izapideak arintze aldera, helbide elektroniko bat gaituta eta operatibo eduki 
beharko dute eskabidea egiten duten pertsonek tramitazioak iraun bitartean, aurkeztutako es-
kabideak arin eta eraginkortasunez ebazteko oharrak jaso ahal izateko.

9.3. Interesdunek eskabidea aurkezteak oinarri hauek onartzen dituztela esan nahiko du.

9.4. Eskabideak epez kanpo aurkezten badira, ezetsi egingo dira.

https://sedeelectronica.vitoria-gasteiz.org/portal/eu/
https://sedeelectronica.vitoria-gasteiz.org/portal/eu/
http://www.vitoria-gasteiz.org
http://www.vitoria-gasteiz.org

10. oinarria. Nahitaezko agiriak

10.1. Agiri hauek erantsi beharko zaizkie dirulaguntza eskabideei:

— Eskabide-orria eta zinpeko aitorpena: I. eranskina.

— Inbertsioen eta gastuen taula: II. eranskina.

— Pertsona fisikoek: nortasun-agiriaren fotokopia.

— Pertsona juridikoek:

— IFZren kopia.

— Enpresa eratzeko eskrituren kopia.

— Ordezkaritza-ahalordearen kopia.

— Ordezkaritza-ahalordea duen pertsonaren nortasun-agiriaren kopia.

— Soldatapeko langilerik izanez gero, azken hilabeteko TC2 agiria.

— Dirulaguntza jasotzeko aurkeztutako hilabeteetako autonomoen ordainagirien kopia.

Aurrekontuak edo, hala badagokio, egitekoak diren inbertsioen fakturak.

— Aurkeztutako fakturen ordainketaren banku-egiaztagiriak. Enpresa hornitzaileen ordainketa 
dirutan eginen egiaztagiriak edo enpresa hornitzaileen kobrantza-egiaztagiriak onartzeko, ezin-
bestekoa da ordainketak egiteko unean indarrean dagoen lege-mugatik beherakoa izatea hor-
nitzaile beraren fakturaren edo faktura multzoaren zenbatekoa, guztira, eta, gainera, fakturetan, 
ordaintzeko beste modurik ez adieraztea.

— Euskadiko Nekazaritza eta Elikadura Ekologikoaren Kontseilu Arautzailearen ziurtagiria 
(Ekolurra) edo kontseiluan alta emateko eskaeraren egiaztagiria.

— Langileak kontratatzen badira, kontratatutako pertsonaren egiaztagiriak:

1. Laguntza jasotzeko eskubidea ematen duen lan-kontratua, alderdiek sinatua.

2. Kontratatutako pertsonen lan-bizitzaren txostena.

3. Kontratatutako pertsonen NANa edo AIZ.

4. Kontratatutako pertsonen lan-bizitzaren txostena.

5. Kotizazioen likidazioaren ordainagiria (KLO) edo TC1 eta egiaztagiri-ordainketaren ordai-
nagiria.

— Obrak egiten diren kasuan, udalak ofizioz egiaztatuko du ea egindako obrak baduen 
gaitzeko titulu juridikorik, dela obra-lizentzia, lehen erabilerarako lizentzia, erantzukizunpeko 
adierazpena, baimena edo aginduzkoa den beste edozein.

10.2. Dirulaguntzei buruzko ordenantza orokorraren 12 e) artikuluarekin bat, ofizioz egiaz-
tatuko da eskatzaileak zerga-betebeharrak eta gizarte-segurantzarekikoak egunean dituen, 
salbu eta onuradunak horren aurka egiten badu, arrazoiak emanez (kasu horretan, dagokion 
egiaztagiria aurkeztu behar du).

Enpresa eskatzaileak ez badu esleitua Gizarte Segurantzaren sistemako inongo erregime-
neko kotizazio-konturik, enpresan bazkide diren guztiek egon beharko dute egunean Gizarte 
Segurantzan.

11. oinarria. Eskabidearen akatsak zuzentzea

Vitoria-Gasteizko Udalaren dirulaguntzen ordenantza orokorraren 20.4 artikuluarekin at eto-
rriz (2023ko uztailaren 28ko ALHAO, 88. zenbakia), eskabideak deialdian xedatutako betekizunak 
betetzen ez baditu, 10 eguneko epean hutsak zuzen ditzan errekerituko dio organo eskudunak 
interesdunari. Halaber, ohartaraziko zaio ezen, horrela egin ezean, eskabidean atzera egin duela 
ulertuko dela, betiere, ebazpena eman ondoren Administrazio Prozedura Erkidearen urriaren 
1eko 9/2015 Legearen 68. artikuluak xedatutakoaren arabera.

12. oinarria. Dirulaguntzak emateko prozedura

Konkurrentzia sinplea baliatuko da laguntzak emateko prozedura gisa, sarrera-erregistroko 
ordena kontuan hartuz.

Sarrera-erregistroaren zenbakia kontuan harturik erantzungo zaie eskabideei, baldin eta aka
tsen bat zuzentzeko eskatu beharrik ez badago. Akatsen bat zuzendu behar izanez gero, berriz, es-
kabidea baliodun izan dadin beharrezko diren agiri osagarriak aurkezten direneko erregistro-zenba-
kia hartuko da kontuan, eta, edonola ere, 7. oinarrian adierazitako aurrekontu-kreditua agortu arte.

Tokiko Gobernu Batzarraren erabaki baten bidez eman edo ukatuko dira laguntzak, arestian 
aipatutako erregistro-hurrenkera kontuan hartuta eta eskatzen diren betekziunak betetzen ote 
diren egiaztatu ondoren.

ALHAOn eta Vitoria-Gasteizko Udalaren egoitza elektronikoan argitaratutako iragarkien bidez 
egingo dira dirulaguntzak emateko edo ukatzeko ebazpenaren jakinarazpenak, betiere Datu 
pertsonalak babesteari eta eskubide digitalak bermatzeari buruzko abenduaren 5eko 3/2018 
Lege Organikoaren irizpideei jarraituz.

Dirulaguntzak eman edo ukatzeko erabakiak amaitu egiten du administrazio-bidea, eta 
erabaki horren kontra zuzenean aurkeztu ahal izango da administrazioarekiko auzi-errekurtsoa 
Vitoria-Gasteizko administrazioarekiko auzietarako epaitegietan, bi hilabeteko epean, jakina-
razten edo argitaratzen den egunaren biharamunetik.

Nolanahi ere, aldez aurretik, aukerako berraztertze-errekurtsoa aurkez daiteke, hilabeteko 
epean, jakinarazi edo argitaratzen den egunaren biharamunetik —kasu horretan, ezingo da ad-
ministrazioarekiko auzi-errekurtsorik aurkeztu berraztertze errekurtsoa espresuki edo presuntzioz 
ebatzi arte—. Ondoren, ebazpen espresua ematen bada, administrazioarekiko auzi-errekurtsoa 
aurkeztu ahal izango da bi hilabeteko epean, egintza jakinarazi edo argitaratzen den egunaren 
biharamunetik; bestela, edozein unetan aurkeztu ahal izango da, berariazko araudiaren arabera 
Administrazioaren isiltasunaren ondorioak sortzen diren egunaren biharamunetik.

13. oinarria. Ebazteko epea

Prozeduraren ebazpena emateko eta argitaratzeko epea sei hilabetekoa izango da gehienez.

Eskabideak aurkezteko epea amaitu eta hurrengo egunetik aurrera zenbatuko da epe hori.

Dirulaguntzen ordenantza orokorraren 24.5 artikuluan eta urriaren 1eko 39/2015 Legearen 25. arti- 
kuluan xedatutakoaren ildotik, eskabideak ezetsitzat jo ahalko dituzte interesdunek, Administra-
zioaren isiltasuna dela medio, baldin eta aurreko paragrafoan adierazitako gehieneko epea igarotzen 
delarik ebazpen espresurik eman eta jakinarazi ez bada.

14. oinarria. Onuradunen betebeharrak

— Laguntza jasotzen duten enpresek betebehar hauek izango dituzte:

— Laguntza zertarako eman zaien, horretarako baliatzea. Diruz lagundutako proiektua deial-
dira aurkeztu den moduan gauzatzea. Dirulaguntza emateko kontuan hartu den proiektuan fun- 
tsezko aldaketarik egin nahi izanez gero, aldez aurretik idatziz jakinarazi beharko zaio Vitoria- 
Gasteizko Udalari. Oro har, Administrazioak erantzuten ez badu, aldaketa ezetsi egin dela ulertu 
beharko da. Berariazko baimen espresuaren bidez baino ez da onartuko.

— Udalaren egiaztatze-jarduketen eta finantza-kontrolekoen mende jartzea, eta/edo udala-
ren kontu hartzailetza nagusiari dagozkion finantza-kontrolerako jarduketen mende eta Herri 
Kontuen Euskal Epaitegiaren arauetan aurreikusitakoen mende.

— Vitoria-Gasteizko Udalari jakinaraztea deialdi honetara aurkeztutako gastu berak finan- 
tzatzeko bestelako laguntza edo dirulaguntzarik jasoz gero —haien jakinarazpena jaso bezain 
laster—, Estatuko nahiz nazioarteko beste edozein administrazio edo ente publikok nahiz pribatuk 
emanik. Horretarako, dagokion administrazio edo ente publikoaren ebazpen ofiziala aurkeztu 
behar da.

— Egokitzat jotzen dituen argibideak eta agiriak eskatu ahalko dizkie Vitoria-Gasteizko Uda-
lak dirulaguntza eskatzen duten pertsona edo entitateei, eskabidea behar bezala balioetsi ahal 
izateko.

— Laguntza-eskabidea ulertu eta ebaluatzeko beharrezkotzat jotzen den informazio eta agiri 
osagarri oro Ekonomia Sustapenaren, Enpleguaren, Merkataritzaren eta Turismoaren Sailaren 
eskura jartzea.

— Dirulaguntza zer ekonomia-jardueran aritzeko eman den, hartan aritzea gutxienez 2 ur-
tean, dirulaguntza ematen denetik. Adierazitako epe hori igaro aurretik jarduera eten egiten 
bada, enpresa onuradunak jakinarazi egin beharko dio udalari, eta emandako dirulaguntza 
osorik edo haren zati bat itzuli, jarduera bertan behera geratzen den egunetik 2 urteko epe hori 
—dirulaguntza eman zen egunetik kontatuta— betetzeko falta den denborarekiko proportzioan. 
Salbuespen gisa, ez da eskatuko jaso den dirulaguntza itzultzea, baldin eta negozioa ixteko 
arrazoia jabearen gaixotasun larria edo heriotza bada.

— Diruz lagundutako aktiboak gutxienez bi urtez edukitzea enpresan, erosten diren egunetik 
(fakturan ageri den datatik).

Vitoria-Gasteizko Udalaren aurrekontuen kontura ematen diren laguntza eta dirulaguntze-
tarako ezarritako betebehar eta baldintzak oro.

15. oinarria. Balioespen-irizpideak

Konkukrrentzia sinpleko deialdia denez, ez da balorazio-irizpiderik aurreikusten; 12. oinarrian 
ezarritakoaren arabera esleituko da.

16. oinarria. Dirulaguntza kalkulatzea

Konkurrrentzia sinplea izango da laguntza hauek emateko prozedura.

Dirulaguntza diruz lagundu daitezkeen gastuen ehuneko 80koa izango da (4. oinarrian adie-
razitakoak), eta gehienez ere 9.000,00 euro emango dira laguntza-lerro eta enpresa bakoitzeko 
(18.000,00 euro, bi ildoetarako eskabidea aurkezten badu).

Erregistroan sartzeko hurrenkerari jarraituz emango dira dirulaguntzak, harik eta aurrekon-
tu-kreditu baliagarria ahitu arte.

Baldin eta saldoa ez bada aski kreditu erabilgarria ahitzen duen dirulaguntzaren ordainketa 
egiteko, azken dirulaguntza horri aplikatuko zaio kreditu soberakina.

17. oinarria. Dirulaguntza ordaintzea

Honela tramitatuko da proiektuak garatzeko emandako laguntzen ordainketa:

— Ehuneko 50, laguntza ematea ebatzi ondoren.

— Gainerako ehuneko 50a, 19. oinarrian (Justifikatzeko epea eta modua) adierazitako doku-
mentazioa jaso eta egiaztatu ondoren.

Ezingo da dirulaguntza ordaindu pertsona onuradunak ez badauzka egunean zerga-betebe-
harrak edo Gizarte Segurantzarekikoak, edo zorduna bada, diru-itzulketa bidezkoaren ebazpena 
tarteko.

Era berean, ez da dirulaguntza ordainduko, baldin eta udalak emandako beste dirulagun
tzaren bat artean justifikatu gabe badu pertsona onuradunak, edo, lehendik emandako dirula-
guntzaren bat itzultzeko eskatu zaiolarik, itzuli ez badu.

18. oinarria. Dirulaguntzak aldatzea

Dirulaguntza emateko kontuan hartutako baldintzetan aldaketa funtsezkoren bat eragiten 
bada, gerta liteke dirulaguntza emateko ebazpena aldatzea, betiere hirugarren baten eskubi-
deak kaltetzen ez badira, uztailaren 21eko 887/2006 Errege Dekretuak —Dirulaguntzei buruzko 
azaroaren 17ko 38/2003 Lege Orokorraren Erregelamendua onartzen du— 64. artikuluan eta 
dirulaguntzen udal ordenantzak 25.1 artikuluan (2023ko uztailaren 28ko ALHAO, 88. zenbakia) 
xedatutakoaren arabera.

19. oinarria. Justifikatzeko epea eta modua

Dirulaguntza justifikatzeko, agiri hauek aurkeztu beharko dira:

— Proiektua garatzeko egindako jardueren eta lortutako emaitzen memoria.

— Egindako gastuen egiaztapena, ordainagirien bidez edo ordainketa justifikatzen duten 
banku-agirien bidez.

— Langileak kontratatzeko kostuei dagokienez:

1. Laguntza jasotzeko eskubidea ematen duen lan-kontratua, alderdiek sinatua.

2. Kontratatutako pertsonen lan-bizitzaren txostena.

3. Kontratatutako pertsonen NANa edo AIZ.

4. Kontratatutako pertsonen nominen kopia.

5. Kotizazioen likidazioaren ordainagiria (KLO) edo TC1 eta ordainketaren ordainagiria.

Diruz laguntzeko aurkeztutako inbertsioen fakturak euroa ez den beste moneta batean ba-
daude, interesdunak zenbatekoa eurotan adierazi beharko du, faktura egin zen egunean Euro-
pako Banku Zentralak adierazitako kanbio-tasaren arabera.

Enpresa hornitzaileen ordainketa dirutan eginen egiaztagiriak edo enpresa hornitzaileen 
kobrantza-egiaztagiriak onartzeko, ezinbestekoa da ordainketak egiteko unean indarrean dagoen 
lege-mugatik beherakoa izatea hornitzaile beraren fakturaren edo faktura multzoaren zenbatekoa, 
guztira, eta, gainera, fakturetan, ordaintzeko beste modurik ez adieraztea.

Dokumentazio hori aurkezteko epea 2026ko uztailaren 15ean amaituko da, egun hori barne.

Justifikazio-kontu arruntaren bidez egingo da justifikazioa, non, gutxienez eta oro har, diru-
laguntzei buruzko ordenantza orokorraren 33. artikuluan zerrendatutako dokumentuak jasoko 
baitira. Horretarako, justifikazio-kontu arruntaren eranskina bete beharko da (ikus eranskinak).

Behin justifikatzeko epea bukaturik egindako gastuen zati bat baino ordaindu ez bada, 
proportzionaltasun-printzipioa aplikatuko da, kobratzeko eskubidea galtzeari dagokionez.

20. oinarria. Kontrolatu, ebaluatu eta ikuskatzea

Vitoria-Gasteizko Udalak, Ekonomia Sustapenaren, Enpleguaren, Merkataritzaren eta Turis-
moaren Sailaren bitartez, emandako laguntzak aurreikusitako xedeetara behar bezala bideratzen 
direla bermatzeko, beharrezko diren kontrol- eta ebaluazio-ekintzak egin ahalko ditu, eta eskatzen 
dien informazio osagarri guztia eman beharko diote enpresa onuradunek. Horretaz gain, udaleko 
Kontu Hartzailetza Nagusiaren eskumena da Vitoria-Gasteizko Udalak emandako dirulaguntzen 
finantza-kontrola egitea, Dirulaguntzei buruzko Lege Orokorraren hamalaugarren xedapen ge-
higarrian ezarritakoaren arabera.

21. oinarria. Dirulaguntza galtzea, laguntzak itzultzea, eta horretarako prozedura

Oinarri hauetan jasotako kasuez gain, dirulaguntzei buruzko ordenantza orokorraren 40. arti-
kuluan (2023ko uztailaren 28ko ALHAO, 88. zenbakia) adierazten diren kasuetan itzuli beharko dira 
jasotako zenbatekoak, eta dirulaguntza ordaindu zenetik itzulketa bidezkoa dela erabakitzen den 
egunera arteko berandutze-interesak eskatuko dira, edo zordunak itzulketa sartzen duen egunera 
artekoak, hura baino lehenagokoa bada.

Halaber, Dirulaguntzei buruzko Lege Orokorraren II. kapituluan eta dirulaguntzen ordenantza 
orokorraren 40. eta 41. artikuluetan ezarritakoa aplikatuko da itzulketa-prozedurari, kausei, 
preskripzioari eta itzultzeko betebeharra dutenei dagokienez.

22. oinarria. Datu pertsonalen babesa

Datu pertsonalak babesteari eta eskubide digitalak bermatzeari buruzko abenduaren 5eko 
3/2018 Lege Organikoan xedatutakoaren arabera egingo da datu pertsonalen tratamendua, 
orobat aintzat hartuz Europako Parlamentuaren eta Kontseiluaren 2016ko apirilaren 27ko (UE) 
2016/679 erregelamendua, datuen tratamenduari eta datu horien zirkulazio libreari dagokionez 
pertsona fisikoak babesteari buruzkoa.

Datu pertsonalak babesteari eta eskubide digitalak bermatzeari buruzko abenduaren 5eko 
3/2018 Lege Organikoa betetze aldera, Gasteizko Udaleko Ekonomia Sustapenaren, Enpleguaren, 
Merkataritzaren eta Turismoaren Sailak jakinarazten du eskatzaileen datu pertsonalak “Sailaren 
jardueren kudeaketa” izeneko fitxategian sartuko dituela; Ekonomia Sustapenaren, Enpleguaren, 
Merkataritzaren eta Turismoaren Sailaren jarduerak kudeatzea du xede fitxategi horrek. Pertsona 
horiek, zeinek bere datuak ikusi, aldatu, ezeztatu edo aurkatu nahi izanez gero, Vitoria-Gasteizko 
Udaleko herritarrei laguntzeko bulegoetako batera jo beharko dute.

23. oinarria. Berdintasun-klausulak

Entitate onuradunak Emakumeen eta gizonen berdintasun eragingarrirako 3/2007 Lege 
Organikoan eta Emakumeen eta gizonen berdintasuna lortzeko eta emakumeen kontrako indar-
keria matxistarik gabe bizitzeko martxoaren 16ko 4/2005 Legean xedatutakoa bete beharko du. 
Era berean, errespetatu egin beharko ditu transexualak genero-identitateagatik ez baztertzeari 
eta haien eskubideak aitortzeari buruzko otsailaren 15eko 14/2024 Legea, 2024ko martxoaren 
1etik indarrean dagoena, eta Yogyakartako printzipioak: giza eskubideen nazioarteko legedia 
sexu-orientazioari eta genero-identitateari dagozkienetan aplikatzeari buruzko printzipioak.

Vitoria-Gasteizen, 2025eko uztailaren 3an

Ekonomia Sustapenaren, Enpleguaren, Merkataritzaren eta 
Turismoaren Saileko Administrazio Zerbitzuko burua
JOSEBA ANDONI GARCÍA-ARDANAZ ARDANAZ

Eranskinak

Eskaera inprimakia (I. eranskina) 

https://www.vitoria-gasteiz.org/docs/wb021/contenidosEstaticos/adjuntos/es/50/64/105064.pdf.

Inbertsioen taula (II. eranskina) 

https://www.vitoria-gasteiz.org/docs/wb021/contenidosEstaticos/adjuntos/es/50/65/105065.pdf.

Justifikazio-kontu arrunta Justifikazio-eranskina 

https://www.vitoria-gasteiz.org/docs/wb021/contenidosEstaticos/adjuntos/es/69/41/96941.pdf.

https://www.vitoria-gasteiz.org/docs/wb021/contenidosEstaticos/adjuntos/es/50/65/105065.pdf

